Коми Республикаса Юралысь: «Луздор районса администрациялӧн лёк удж да омӧль исполнительскӧй дисциплина вӧсна сувтіс муниципалитет сӧвмӧмыс».

Вячеслав Гайзер ветліс удж кузя Луздор районӧ тӧдмавны, кутшӧм сэні экономика боксянь серпасыс. Республикаса Юралысьлӧн тшӧктӧм серти дінмуса Веськӧдлан котыр дженьыд кадӧн тырвыйӧ видзӧдлас муниципалитетлысь экономика да инвестиция туйвизьсӧ. Кыдзи пасйис Вячеслав Гайзер, колӧ быть гӧгӧр прӧверитны, сы вӧсна мый районын этша кадколастӧ чукӧрмис сы мында мытшӧд.

Кыдзи висьталіс районнӧй администрацияса юрнуӧдысь Сергей Попов: 1,1 миллиард шайт план серти сьӧмкуд олӧмӧ пӧртӧмыс 1,63 миллиард. Дефицитыс — 30 прӧчентысь унджык. Зэв вылын уджтӧмалан тшупӧдыс, мытшӧдъяс керкаяс капитальнӧя дзоньталӧмын да керкадорса мутасъясын серти, содӧ уджйӧзыс оланін да коммунальнӧй услугаясысь мынтысьӧмын [17,5 млн. шайт – Пасйӧд]. Тайӧ ставыс омӧльтӧ сьӧмкуд збыльмӧдӧмсӧ.  
Коми Республикаса Юралысь Вячеслав Гайзер:
- Cёрнитны кӧ чӧжӧс йылысь, шуам вотысь ӧтдор — мыйта бӧръя куим вонас босьтінныд чӧжӧссӧ асэмуралӧмысь? Сӧмын 1 миллион. Тіян водзӧ вӧлі пуктӧма мог став объектсӧ инвентаризуйтны да сувтӧдны учёт вылӧ. Мыйкӧ вӧчанныд та серти? Онӧ! Тіян эмӧсь сэтшӧм местаяс, кытчӧ ті весиг энӧ на видзӧдлӧй. А кыті эськӧ и видзӧдлінныд, но учёт вылӧ энӧ сувтӧдӧй. Куим во уджыс мунӧ... Вот ми видзӧдлім ӧні садик — ме юалі тіянлысь сылӧн места ин сертиыс. Ті меным висьталінныд, мый садиклӧн доныс 180 миллионсянь содіс 270 миллионӧдз. Но тіянлы некоді эз тшӧкты содтыны донсӧ. Да тайӧ сьӧм вылас позьӧ вӧлі сувтӧдны нӧшта на некымын ичӧт соцобъект. Кодӧс тіянлысь таысь позьӧ мыждыны?
Сергей Попов, Луздор районлӧн администрацияса юрнуӧдысь.
- Стрӧитчӧмӧн веськӧдланінын став йӧзыс пӧшти вежсис. Веськӧдлысьяссянь специалистъясӧдз.

Вячеслав Гайзер, Коми Республикаса Юралысь
- Ті висьталінныд, кыдзи сӧвмӧны ТОСъяс [мутасса ӧтйӧза асвеськӧдлӧм – Пасйӧд]. Кымынкӧ во сайын Луздор район петкӧдліс ставлы, кыдзи колӧ ӧтув решайтны мытшӧдъяс. Став ТОСъяс пӧвстын 30 прӧчентыс Луздорысь. А таво район эз дасьты ТОС серти муниципальнӧй уджтассӧ, мый отсӧгӧн республика сетӧ та вылӧ колана сьӧм. Вот и тыдалӧ, кыдзи ті отсаланныд ӧтйӧза водзмӧстчысьяслы. Нӧшта юалӧм — тӧданныд-ӧ, кутшӧм ситуацияыс муниципалитетса быд предприятиеын, мыйӧн найӧ олӧны, кутшӧмкӧ отсӧг, гашкӧ, колӧ?
Сергей Попов, Луздор районлӧн администрацияса юрнуӧдысь.
- Ог.

Вячеслав Гайзер, Коми Республикаса Юралысь
- Кутшӧм экономика сӧвмӧдӧм йылысь сідзкӧ висьталанныд? Меным оз ковны абстрактнӧй планъяс ни министерствояссянь, ни муниципалитетъяссянь. Водзын позьӧ на вӧлі мойдны, мый федеральнӧй шӧрин босьтӧ ставсӧ. 

Мыйта вот сетіс Луздор? 290 миллион, на пиысь 220 миллионыс, мӧд ногӧн кӧ 70 прӧчентыс, колис районӧ. Коді сідзкӧ тіянлысь босьтӧ?Тіян садикныд сулалӧ сы дон, мыйта став районныд став 2014 вонас босьтіс. Тайӧ збыльтор, мый йылысь ставлы колӧ тӧдны. И кутам кӧ ми шыблавны сетӧм сьӧмсӧ ӧтарӧ да мӧдарӧ — ми нинӧм огӧ вермӧй стрӧитны. Ме кӧ кывзы министерствояслысь сёрнисӧ объектъяслӧн вӧзъяна донъяс йылысь, ми эськӧ вит вонас эгӧ вермӧй стрӧитны сы мындасӧ, мыйта збыль вылас лоис.

Кыдзи висьталіс Коми Республикаса сьӧм овмӧс министр Галина Рубцова, Луздор районлы бӧръя кадас пыр унджык мунӧ отсӧгыс: «2012 восянь рӧскодыс содіс 52 прӧчент вылӧ, сэк жӧ чӧжӧсыс содіс сӧмын 21 прӧчент вылӧ. Та дырйи республика век сетӧ кредитъяс кредиторскӧй уджйӧз вештӧм вылӧ. Эз нин ӧтчыдысь торклыны финансӧвӧй оланпастэчас — миянлы быть ковмис мыйкӧ дыра вылӧ дугӧдны сьӧмкудкостса трансфертъяс. Ставнас кӧ, районса сьӧмкуд 91 прӧчент вылӧ артмӧ дон босьттӧг сьӧм воӧмъясысь [ортсыса – Пасйӧд] да сӧмын 9 прӧчент вылӧ — аслас вот да вотысь ӧтдор сьӧм воӧмъясысь.
Сьӧм овмӧс министр дор сувтіс и Дінмуса экономика сӧвмӧдан министр Владимир Бармашов. Сылӧн висьталӧм серти, 16 прӧчент вылӧ чиніс ыстӧм тӧварыс, чиніс вӧр материал вӧчӧмыс, йӧв прӧдукция. Пасйӧм уджтӧмалан тшупӧд серти — районыс бӧръя лыдын. Содӧны убыткаа организацияяс, татшӧмъясӧн лыддьыссьӧны Луздор районса став предприятие пиысь 70%-ыс.

Вячеслав Гайзер, Коми Республикаса Юралысь
- Мы вӧчис меставывса администрация сы могысь, медым районын лоисны унджык выль производствояс. Мый эм талун — ставыс лоис асшӧр водзмӧстчӧм тшӧт весьтӧ. А кӧні ӧтувъя проектъяс? Мый, «Южное» кындзи [«Южное» ИКК — Пасйӧд] некодлы уджавны? Сідзкӧ ми и водзӧ кутам норасьны, мый Киров миянӧс тыртӧ аслас прӧдукцияӧн. Кӧні, кыдзи не Луздорын сӧвмӧдны видз-му овмӧс? Но ме тіянсянь некутшӧм вӧзйӧм сідзи и эг кыв...

Тіянлы колӧ гӧгӧрвоны, мый колӧ сы могысь, медым Луздорын лоисны сэтшӧм йӧз, кодъяс кӧсйӧны лӧсьӧдны ассьыныс предприятие. Сергей Михайлович, мый вӧчсьӧ районас кадръяс дасьтӧм да йӧзӧс вакансияяс йылысь юӧртӧм могысь?
Сергей Попов, Луздор районлӧн администрацияса юрнуӧдысь.
- Нуӧдам вакансияяс серти ярмангаяс.

Вячеслав Гайзер, Коми Республикаса Юралысь
- Бур. Шыӧдча став дорас, коді залын, тӧданныд-ӧ ті либӧ тіян тӧдсаяс сэтшӧм местаяс йылысь, кутшӧмъясӧс вӧзйӧ, шуам, «Лузалес» компания?

Зал:
- Огӧ!

Вячеслав Гайзер, Коми Республикаса Юралысь
- Сергей Михайлович?!

Сергей Попов, Луздор районлӧн администрацияса юрнуӧдысь.
- Ну… Омӧля.
Вячеслав Гайзер, Коми Республикаса Юралысь
- Вот тіянлы и ну. А «Лузалес» - аттьӧ, ёна отсӧг кортӧг сӧвмӧдӧ районлысь да республикалысь экономика, веськӧдлӧ местасянь, а оз кысянькӧ Москвасянь... Гижӧй, районын серпас бурмӧдӧм серти планын колӧ дасьтыны кадръяс дасьтан да вакансияяс йылысь юӧртан мераяс.

Пасъям сӧвещаниелӧн сёрнигижӧдын: эм кымынкӧ медпервой збыльмӧдан туйвизьяс. Медводз: сьӧм блокса ведомствояскӧд — Экономика сӧвмӧдан министерствокӧд да Инвестиция агентствокӧд тырвыйӧ нуӧдны районса экономика да бизнес сӧвмӧдан план серти инвентаризация. Некод эз на веж муниципалитетъяслысь могсӧ - вонас сӧвмӧдны куимысь  оз этшаджык инвестпроект. Оз кӧ тырмыны специалистъяслӧн квалификацияясыс — кутам найӧс велӧдны. Кад — тӧлысь. Отчёт сетны Веськӧдлан котырӧ. Мӧд-кӧ: видзӧдны районса администрациялӧн процессъяс бӧрся — тайӧ тіян веськыд кывкутӧм. Аварийнӧй оланін серти ті  висьтавлінныд, мый йӧзыс оз кӧсйыны вуджны, сы вӧсна мый оз кажитчы керкаяслӧн качествоыс. Юалӧм - коді да кыдзи стрӧитіс тайӧ объектъяссӧ? Сы вӧсна ми решитім, мый став татшӧм керкаяссӧ кутасны примитны комиссияяс, кӧні сы лыдын лоасны и дӧзьӧр органса да Ставроссияса народнӧй фронтса представительяс. И тіян лоасны татшӧм прӧверкаясыс. 

Коми Республикаса Юралысь сідзжӧ тшӧктіс Сьӧм овмӧс министерстволы кутны контроль улын районса сьӧмкудйын пӧрадок лӧсьӧдӧмсӧ, пасйис, мый бӧръя вариантӧн вермас лоны ортсыса финансӧвӧй веськӧдлӧм пыртӧм.

«Кута лача, мый татчӧдз оз во. Район вермас ставсӧ вӧчны ачыс. Колӧ сӧмын бурмӧдны меставывса веськӧдлӧмсӧ. Тӧлысь мысти ми бара аддзысьлам Луздорса олысьяскӧд да тӧдмалам, кыдзи вежсьӧ серпасыс. Нӧшта висьтала — став плансӧ, мый гижӧма Коми Республика сӧвмӧдан уджтасын, лоӧ збыльмӧдӧма. Шыӧдча районса общественносьт дорӧ чорыдджыка видзӧдны власьт удж бӧрся, сы вӧсна мый общественнӧй контрольысь бурджыкыс нинӧм абу. Кута лача, ті кутанныд ас кадӧ меным да менам уджъёртъяслы юӧртны быд мытшӧд йылысь», - кывкӧрталіс Вячеслав Гайзер.
